
Dat Laternenfest in Kuhst' in'e School 

Theoterstuck for den plattdütschen Theoterdag an'n 1.6.16 in Verden 

Speeler:   15 

 1 Verteller 

 1 Schoolmeestersch 

 1 Mudder 

 1 Vadder unJägersmann 

 11 Schölers 

Requisiten:  

3 Bööm 

1 Band 

1 Handy 

11 Laternen 

Pizzablick 

Bekers to'n drinken 

Servietten mit Pizza dorob 

Blöer von'n Eekboom 

Zeddel mit Quizfragen 

De Schoolmeestersch steiht in de Klass, de annern staht buten. De 

Bööm staht ook all in de Klass verdeelt, mit een Band doran un Blöer 

von'n Eekboom. 

 



 

Verteller: 

Us Stuck heet: DAt Laternenfest, schreeben hett dat us 

Schoolmeestersch.Wat hier posseert, hett bi us in'e School wirklich 

geben, man blots nich allens an eenen Dag. Veel Spoß wünsch ick ju! 

(geiht bisiet) 

Mudder: (Kummt mit een Blick Pizza in den Ruum) 

Moin, Fro Bröerns(Brüning),wonehm schall ick de Pizza den 

henstellen? 

Fro Brüning: (steiht all in de Klass) 

Och, man eenfach hier op den Disch blangen den Punsch. 

(Kinner kaamt mit de Laternen in de Klass) 

 Fro Bröerns: 

 Na, nu kann't jo glieks losgahn. De Kinner sind ja all all buten. 

 (All gaht langsam dör de Klass) 

( 2 Schöler blangen eenanner) 

Schöler 1:  

Junge, ick freu mi nu all op dat fine Eeten, wenn wi woller in'e School 

sünd. Dor köönt wi us richtig an Pizza satteeten, soveel as de Ollern 

mitbrocht hebbt. 

Schöler 2: 

Jo, un erst de Punsch to'n drinken, den de Schoolmeesterschen makt 

hebbt. De smeckt bestimmt just so good as lesd'Jahr. 

(4 annere Schölers blangen eenanner) 



 

Schöler 3:  

Dat wi ook woller just as vergangen Jahr een Quiz maken dröfft, find 

ick good. Wies mal den Zeddel. Wat schööt wi den daan? 

Schöler 4: 

Wi schööt woller de Bänders an de Bööm tellen. Dat maak ick in use 

Grupp. Den köönt ji dat anner maken. Süst woll, dor is all een. 

Schöler 5: 

Wi schööt noch een Blatt von eenen Boom mitbringen un ook seggen 

köönen, von wat von'n Boom dat is. Laat us doch glieks hiervon een 

nehmen. Dat weet ick, dat is von'n Eekboom.  

(nimmt een von de Blöer hoch) 

Schöler 6: 

Wi schööt ook noch 5 Deerten optellen, de hier in't Holt leben doot. 

Och, de krieg ick all alleen tohop: Voss, Dass, Mätje, Boomhacker un 

Migeppen. 

(2 anner Schölers blangen eenanner) 

Schöler 7: 

Ick find dat good, dat wi uus hier jummers an'e Eck wollerdrepen 

doot un den tohop singen doot. 

Schöler 8:  

Mi gefallt dat ook. Hier an disse Eck kummt dat Leed: Mien lütje 

Lateern. 

(All Schölers singt dat Leed) 



All:  

  Mien lütje Lateern, 

  ick heff di so gern. 

  Du danst dör de Straaten, 

  du kannst dat nich laten. 

  Ick mutt mit di lopen, 

  mutt singen un ropen: 

  Mien lütje Lateern, 

  ick heff di so gern. 

(All Kinner gaht wieter, man hört een gewaltigen Bolken) 

Schöler 9: 

Dor is aber een Deert in Noot! 

Herr Schnoor:  

Dat meen ick ook. Ick gah mal hen un kiek dat nah. Dat kummt von 

den Footballplatz her. Wat makt dor den een Hirsch? 

Schöler 10:  

Man good, dat Herr Schnoor de Jägersmann vondaag mit dorbi is. 

(Herr Schnoor geiht weg, de Kinner töövt.He kummt na'n Oogenblick 

woller) 

Herr Schnoor:  

Kinners, ji glövt ja nich, wat passeert is. Een Hirschbuck hett sick mit 

sien Geweih in dat Net von dat Footballtor verfungen. Ick heff mit 

mien Handy(wiest sien Handy) gau Ulf anropen, de kummt her. Denn 



wööt wi mal sehn, wat wi for den Buck daan köönt.Gaht ji man nah 

School retour. Ick segg ju den naher Bescheed. 

(Gaht in unnerschiedlich Richten af) 

Verteller: 

Een Stunnen later, de Kinner sünd in de School all an't Eeten un 

Drinken. 

(All Kinner packt de Lateern weg un nehmt sik Serviett mit Eeten oder 

een Beker to drinken) 

Schöler 11: 

Liesen ween, Herr Schnoor kummt. Wat de us nu woll vertellen kann? 

Herr Schnoor: 

Tja Kinner, dat wöör gar nich so eenfach. Wi mussen den Buck mit'n 

Püster inschlapen laten un den kunnen wi em free kriegen. Nu is he 

all woller opwakt un in't Holt lopen.  

Schöler 11: 

Man good, dat wi dor vorbi kaamen sünd, anners wöör dat woll to 

laat for den Hirsch ween. 

Herr Schnoor: 

Dor hest du Rech in! 

Schoolmeestersch: 

Dat is eene schöne Nahrich! Is nu ja laat worn. Denn köönt wi nu ja all 

beruhigt nah Huus gahn un slapen. 

